
KUALA LUMPUR (21 MAC 2023) — Pesuruhjaya Kanak-Kanak, Dr. Farah Nini Dusuki,
menyatakan kebimbangan terhadap pengumuman oleh Kementerian Pendidikan (KPM) mengenai
syarat pendaftaran kemasukan sekolah untuk sesi akademik 2024/2025. Arahan KPM tersebut
menetapkan hanya kanak-kanak warganegara Malaysia yang dilahirkan antara 2.1.2017 sehingga
1.1.2018 layak memohon untuk kemasukan sekolah, telah mengecualikan secara tidak langsung
kanak-kanak bukan warganegara Malaysia.

Pengumuman ini bercanggah dengan Konvensyen Hak Kanak-Kanak 1989 (CRC), yang menjamin
hak pendidikan bagi semua kanak-kanak tanpa mengira status atau kewarganegaraan mereka.
Akses kepada pendidikan adalah hak asasi manusia yang penting dalam membina masyarakat yang
inklusif, mempromosikan keamanan, dan mencapai pembangunan mampan.

Walaupun menjadi asprasi KPM bagi memastikan semua kanak-kanak di Malaysia mendapat
peluang pendidikan sebagaimana yang terdapat di dalam Surat Siaran Bilangan 3 Tahun 2018,
pengumuman ini dilihat bercanggah dengan aspirasi tersebut serta prinsip CRC.

Pesuruhjaya Kanak-Kanak menggesa pihak kerajaan dan pihak berkuasa yang berkaitan untuk
mengambil langkah segera bagi memastikan semua kanak-kanak tanpa mengira status, mempunyai
akses kepada pendidikan di sekolah kerajaan. Organisasi masyarakat sivil, sektor swasta, dan
individu turut diseru agar bersama-sama memperjuangkan hak kanak-kanak tanpa warganegara dan
mempromosikan akses pendidikan kepada mereka. Usaha dari semua pihak dapat membina masa
depan yang lebih baik kepada semua kanak-kanak.

